RPS 14: Green Cross-skoene en dankbaarheid
Begin (aktuele aanknooppunt): 

Dis lentetyd en die vrou het die gewoonte om haar man se kas leeg te maak van oortollige klere en skoene. Sy neem dan die pakkie werk toe en kyk wie die Here oor haar pad stuur wat swaar kry.

Nie lank nie, of die tuinopsigter staan in haar kantoor. Dis ’n middeljarige man van in die vyftigs. Hy wil R20 leen (sy weet dié “lening” is eerder ’n vaste bydrae tot die Tuinopsigter-fonds, soos die vorige R20-“lenings”). Hierdie keer gee sy die R20, met nog iets by – ŉ heldergeel plastieksak met bruin Green Cross skoene in.
Roetewysers (die preekplan): Bou die preek volgens die roete hier onder (en bespreek dit ná die diens OF: Hou ’n besprekingsdiens, bv aanddiens oor hierdie onderwerp).
Twee weke later is die man terug, nee nie om nog ’n R20-premie te kom vra nie. Hy kom sy skuld vereffen. “Hoe gaan dit met die skoene meneer?” wil die vrou weet. Sy gesig helder op as hy met groot dankbaarheid daaroor praat. 
“Dit is die beste ding wat met ons hierdie winter kon gebeur het, mevrou. Ons geniet die skoene so! My vrou dra die skoene deur die dag en wanneer ek in die aand by die huis kom, is dit my beurt. Die Here is goed vir ons met daardie skoene! Dankie daarvoor.”
Nadat die ou opsigter weg is, raak die vrou ’n tyd lank voor die Here stil. Vandag het sy God in die klein dingetjies ervaar. Sy het iets beleef van ’n innerlike ingesteldheid wat net die Gees in ons kan bewerk.
Bestemming (die doel en uitkomste): Aktuele preektema – raakpunte met die evangelie vir geloofsvorming:
Wanneer ’n mens die verhaal lees, weet jy hierdie nederige, ongekompliseerde man gee ŉ ander nuanse, tekstuur en betekenis aan die begrip dankbaarheid. Ons sien die verskillende skakerings van hierdie ingesteldheid wat so teen ons natuurlike geaardheid is:
· Dankbaarheid is om God in die klein dingetjies raak te sien – om in ’n oënskynlik gewone gebeurtenis ’n stukkie heiligheid te ervaar van die Vader wat omgee en sorg.

· Dankbaarheid is om nederig en sonder vertoon God se innerlike edelstene in ons na vore te laat kom – sonder om punte te “score”, maar om ander se lewe daardeur aan te raak.

· Dankbaarheid is die kern van ons navolging van Jesus – waar ons ons lewe oopstel dat Hy hierdie ingesteldheid deur ons kan laat spoel om ons van binne te verander.

· Dankbaarheid is daarom die grootste rimpel wat ons kan maak omdat ons uit genade die lewe kan lei wat God ons as geskenk bied. Wie dit insien, het ingeskakel by ’n dieper lewenswysheid:

Dit is nie aan die mens self te danke dat hy kan eet en drink en onder al sy arbeid nog die goeie kan geniet nie. Ek het ingesien dat dit ’n gawe uit die hand van God is (Pred 2:24).
Mag ons as Jesus-mense ook rimpels maak. Ons doen dit in die manier waarop ons dankbaar kan wees oor die klein dingetjies in ons lewe wat ons dikwels as so vanselfsprekend aanvaar.
